S’omini de candu s’agatara in sa terra po si podi campai at sempri fatu e isciusciau a cudha manera, frighendusindi de su materi si fiada sempri de mancu, diaci po is animalis, diaci po is chi dh’assimbilanta’e totu! De candu s’omini at lassau de bivi in grutas e at incumintzau a pesai domus, de candu s’est iscobertu su minerali, s’arramini, apustis su ferru e totu is atras cumposiduras chimicas po dhu podi trabballai, su mundu po certas cosas est andau melus, po atras mi padidi ca nou. Inoi in Sardigna si circara su minerali de tremila e prus annus, eus connotu sa grandu colonizatzioni apustis de s’edadi de s’arramini, poita ca su populu de is Shardana, naranta ca no teniara minieras po produsi su ferru. Apustis de annus, inoi si funt’iscobertas sa prata, su prumu, su zincu, s’arramini, s’omini iat lassau de manigiai s’ossidiana de Monti’e Arci. Si sighiat a manigiai sa terra po fai pratus e tassas, su sessini e sa canna po fai lollas, crobeturas, po fai crobis, iscartedhus e carinus, is matas beniant circadas po fai portalis, portas e fentanas, si fadiat una circa arrexonada po su linnamini. Po traballai sa terra is massaius manigiant is bois, cuadhus, burricus, mulus, perou s’omini andara circhendi de traballai prus pagu e produsi de prus.
In epoca de is republicas de Genova e Pisa, is pisanus in su territoriu a curtzu de Bidha’e Cresia, ant lassau su logu sderrutu, prenu de sgavus e sderruimentu de su materi. Candu a inoi est lompiu s’isfrutamentu industriali de is minieras, faci a su 1850, su logu est istetiu sderrutu e cambiau, cun sgavus, gallerias, ferrovias, discarrigas, funderias, centralis eletricas, laverias, ludu arrubiu, domus in donia furrungoni. Medas de custas cosas oj funti sderrutas e perigulosas, poita ca nci funt sustantzias chimicas de su zincu, prumu, cadmiu, tzurfuru, arsenicu, cianuru. Diaci in s’oru de is minieras de su carboni agataus discarrigas prenas de carcina, tzurfuru, unu pagu de carboni. 
Ancora oj totu custas cosas produsint incuinamentu, no s’est postu manu a is bonificas.
Diaci si morriri unu territotoriu, genti malaria, su logu smatau, sa terra bruxiada de sa chimica, paulis chi no si bonificant, po anus su ludu prenu de mineralis grais nc’est calau fintzas a mari.
Oj perou nc’est una cussentzia noa, chi narara ca s’industria puru bandara posta in gradu de incuinai su prus pagu possibili, nci funt impiantus in natzionis europeas, chi traballant carboni, produsint gasu, de s’alliga, produsint energia elettrica cun centralis a “letto fluido”,  de su ludu rubiu ndi fainti matonis, ndi bodinti calisisiat materiali po dhu torrai a isfrutai: sa Materia’e Segunda. Inoi nosus teneus sa genti chentza de traballai, is cartieras firmas, abbruxaus cosas chi benint de atrus logus po callentai su culu a is italianus, pensai a sa centrali de Portu Vesme ca est collegara a sa centrali de Piaghe e de ingunis a sa Corsica, po nci portai sa currenti a Piombino, inoi s’incuinamentu e inias sa currenti pulìa!  Ge no at succedi po su gasu chi beniri de s’Algeria puru? Su Galsi un’atra strupiadura de su logu nostru po donai trabballu a is impresas chi no funti sardas? Si pensaus ca certas industrias primarias, no dha s’ant bofias nimancu in Africa si lassu pensai a ita si nd’ant portau: FABRICAS DE CANCHIRU, DE MORTI!  Imoi si bollinti preni de furriabentus in donia logu, in Monti’e Arci, s’ENEL, at spendiu prus de ottanta miliardus de francus, is furriabentus firmus de dexanus funt’arroinaus, chentza de essi mai produsiru una chilovata!! In Sant’Antiogu (Sardamag, chi dh’ant serrada), apustis is fabricas de prumu e zincu, alluminiu in Portu Vesme, su petrlchimicu in Sarroch e Portu Turre, sa befa de Othana. Nanca si depiant agiudai no si scit a cumenti, invecis s’ant cundenau a morti!
A liggi certas cussideratzionis chi s’agatant in circas de is cumissionis parlamentaris italianas, pariri ca ant cumprendiu totu, pariri ca est arribara s’ora de teni prus pagu problemas, invecis scoberreus ca de su canchiru a s’arrabiu, no nc’est tropu iscioberu!

Inoi si produsint certas cosas chi no ant tentu verticalizatzioni, invecis si ndi torrant is prodotus fatus mancai trabballaus  de operaius sardus chi traballant in continenti, diaci’e totu est sa chistioni de is super mercaus, inoi si produsiri unu certu tanti, poita ca toccara a pigai sa cosa de atras regionis italianas, dha s’atzerriant: Cu…otas. Po totus custas cosas, perdeus puru bonus terrenus po pesai fabricus de donia manera, e po prantai trigu e atras cosas, no s’abbarrara sa terra.

Su capitalismu a s’aferra-aferra, si prenit  is ogus e s’isboidara sa conca, si padiri totu bellu, intanti si fainti pagai sa cosa a su pretziu chi bollint is colonialistas nous (italianus, francesus, tedescus), is traballadoris chi piccant po fintzas’e doxi oras po ndi teni trexentus euros a su mesi! Bella consolatzioni! Kioto o no Kioto, is problemas nci funt e cumenti puru! A su capitalismu no ndi dhu importara nudha, de poni remediu a is isconcius, su logu est isderrutu, sa genti malaria, is meris sempri prus arricus. Certus s’incuinamentu bandara firmau in atras partis de su mundu puru, no si podiri pensai a su modellu de “socialismo di mercato” cinesu, aundi a pagai funti is traballadoris de is fabricas o is minadoris de is minieras de carboni, pariri chi de minadoris in pagus anus ndi s’iant mortus casi cincu mila. Sa distrutzioni portara de is gherras, no sceti in atras partis de su mundu, ma in is poligunus sardus de Teulada e de Chirra. Antenas po telefonedhus chi amalariant sa genti a sa tiroide, tralicius eletricus chi passant in donia logu, machinas sempri, centralis nuclearis, armas nuclearis, sderruimentui de forestas, provas nuclearis in Asia, America, Pacificu.
Est unu casinu de diaberus! S’omini s’est ingiriotau de armas, de sustantzias chimicas, at ghetau po fintzas malarias de distrutzioni a pitzus de atrus populs po s’isperdi.

Nosus sardus pagaus po fintzas’e su fatu ca ajajus e babus nostrus ant biviu, ant traballau in miniera, certas malarias dhas teneus in su sanguini, depias a is mineralis cumenti’e su prumu chi toccant a is ciorbedhus puru. Su burdellu chi faint is aereus, e totu s’incuinamentu de is trasportus, pensaus de manigiai su mezu publicu e invecis a cumenti’e genti chentza de bundadi sigheus a manigiai sa machina. No teneus nisciuna capassidadi de arrisparmiai e, no pensaus nimancu ca custas cosas tenint una’accabu, po custas cosas nci funt gherras, perou pariri ca no si nd’importara nudha! Una borta fiat po fin’e bregungia a fai s’alligheri, oj bolliri nai traballu e manteni su logu limpiu bolliri nai saludi po totus. Sa manera de bivi e de campai est cambiara poita ca su giru de sa terra cun is matas, cun su mari, is arrius cun is montis, is animalis e s’omini est cumprumitiu po sa presentzia de s’omini chi manigiara mali totu is richesas de custa terra. Oj toccara a curreggi, a educai sa genti, a cumentzai de is familias, is iscolas, in su traballu, in d’onia logu, toccara chi sa genti si pongara in conca ca depiri ARRISPETAI IS LOGUS aundi si biviri. Sa dì chi su capitalismu at decidi de sighiri cust‘istrada, at a essi po su mundu una dì bella de arregordai, poita de chi s’ispacciant certus materialis, no si podint campai PAPENDI DINAI! Is agitorius chi donara sa FAO e atras organiztzionis internatzionalis, est ca is natzionis arricas funt fadendi pagu e nudha po aggiudai cussas pobiras, poita ca no podint cumpeti cun is produtzinis e is pretzius de natzionis arricas. Totu custu est efetu de sa globalizatzioni, est s’arrisultau de una logica de su mercau liberista chi no ndi dhu importara meda si sa genti no teniri sa domu, is pipius morrint de famini, de Aids, forrogant in s’alliga, no andant a s’iscola, manigiant armas, benint manigiaus de is mannus chi ndi ‘ollint sfogai sa gana, abbarrant mutilaus de is minas contras a s’omini, dhu su bendint a atra genti, ARRODI!
Est unu mundu chi fintzas a imoi pensara ca is richesas funt chentza de accabbu, ca no spacciant.
S’omini teniri ciorbedhus po pensai de ndi bessiri de totu custas cadhotzaras, poita si andaus a pensai ca perda’e ollu nci nd’est sempri de mancu, uraniu su propriu, carboni diacci ‘acci, ma toccara a pensai ita si podiri produsi po fai andai ainantis s’umanidadi.Ci funt istadas inventzionis de motoris cun alcol, cun iscartu de trigu moriscu, nci funt aziendas chi produsint energia cun s’ischivu de is animalis, cun sa propriu materia atras natzionis faint marciai is trenus, aria cumpressa, idrogenu. No si chistionara prus de sa macchina chi andara cun aria cumpressa, sinuncas cun s’isfrutamentu de s’idrogenu, in s’Europa funt isfrutendi su soli e su bentu, is domus benint costruias cun atrusmaterialis po essi prus callentis in s’ierru. Un’atra cosa de castiai cun atentzioni est s’acua. Giai oj, in is lacanas de su mundu chi funt prus pobiras si faints sa gherra! Emu a podi chistionai de atras regionis istoricas de sa naztioni nostra, acomenti’ e su Sarrabus, sa Planargia, Campeda, su Marghine, su lacu de sa Domu’e Deus, sa Giara. Diaberus nosus a bortas no si nd’acataus de sa richesa chi teneus, a cumintazi de is sinis chi s’ant lassau is ajajus nostrus,nuraxis, domus, putzus sacrus, ziquurat, portus, pontis, gigantis, unu paradisu! Cantus cosas podeus fai cun su chi teneus? A incumintzai de sa terra, pensai a Gonnesa una terra prena de bingias e oj? Sa Masa norant’etarus de terrenu lassau a su sintzu e is merdonas, su campegiu’e Plage’e Mesu sderrutu, ma nau puru is presentzias antigas in diversas lacanas de su logu nostru, po accabbai a  su chi s’at lassau s’industria mineraria. Sa gava beccia de su Mogoresu, abettara ancora de essi bonificara e sfrutara po fai rimboschimentu o atras atividadis. Biveus in d’unu logu chi no est attesu meda de logus chi funt is grutas de santu Juanni, de Antas, sant’Anghelu, scetti in d’una bidha che Bidha’e Cresia nci funt una bintina de cresias beccias e noas. Una cosa depeus fai: bogai sa conca’e su saccu e torrai a pensai un’atra manera de traballai a pitzus de cosas nostras chi s’agatant  de mila e mila annus e s’ant donau de campai e de bivi de ominis, pensai a sa pisca, s’artigianau, sa campagna, su turismu, su torrai a passai su chi no si serbiri prus, su torrai a pesai domus beccias po fai albergus, fai a conosci is cosas bellas chi teneus sciendi contai a is atrus allenus ,chini seus stetius e aundi bolleus andai. Una de is urtimas, in Bidha’e Cresia, sa diga prena po da donai s’acua a is massajus, perou sa genti chi trabballara e si campara de sa terra est a mindigu, labea ca seus a su puntu ca nci seus mandendi genti a aministrai chi no est competenti, chi no sciri e no conosciri!! Gramsci, narara ca bisongiara a studiai po conosci, narara ca serbiri totu sa gana e sa volontadi nostra, chi bandit ainantis a chini meritara! Nosus sceti podeus curreggi is cosas, no abeteus chi bengant atrus a dhu fai po nosus! Custus funt is contus !!

